URTEAN ZEHARREKO 14. DOMEKEA – A
Errepidean arduratsu jokatzea aldarrikatzen dauan jardunaldia
Sarrerako oharra
Anai-arrebok: Jesusek Jaungoikoaren, bere Aitaren inguruan dauan esperientzia nabarmentzen dau gaurko mezuak. Gaur, udaldiaren testuinguruan, Jesusek beragana joateko eta beragan atseden hartzeko konbitea egiten deusku. Horixe da, hain zuzen be, egiten doguna, hemen, domekaz domeka, eukaristia ospatzeko batzen garanean. 
Beragaz bat egiteko eta bere presentzia eta maitasunaren hurkotasuna sentitzeko grazia emoteko eskatuko deutsagu Jaunari.

“Jesus hurreratu eta bidelagun egin zan”, hona hemen San Kristobal egunaren inguruan ospatzen dan eta errepidean arduratsu kokatzea aldarrikatzen dauan egunerako goiburua. Eukaristia honetan gogoan izango doguz errepideko profesionalak eta gidari guztiak, arduraz jokatuz, era guztietako ezbeharrak saihestu daiezan.

Zutunik, abestuz ekingo deutsagu ospakizunari. 
Sarrerako abestia
Abadearen agurra
Jesus Jauna, txiki eta behartsuen adiskidea dana, zuekin.
Damu otoitza
Jaungoiko gure Aitaren ontasuna kontuan hartuta, autortu daiguzan gure ahuleziak eta eskatu deiogun parkamena.
― Bihotzez otzana eta apala zara: erruki, Jauna. 

― Ona zara guztiontzat: Kristo, erruki. 

– Bakea dakarzu gure artera: erruki, Jauna 

Oharra irakurgaiei
Lehenengo irakurgaian, Zakarias profetak errege apala eta zintzoa, abegitsu eta bakezalea aitatzen dau. Zalantza barik, etorriko dan Mesiasen iragarpena da. 
Kristok, Mesiasek, Espirituaren indarraz gidatuko dau herria eta ez agintekeriaz.

Bigarren irakurgaian, Kristo Jaunagan eskaintzen jakun proposamena honen osoko bizitzan parte hartuz onartu behar dogula entzungo dogu.

Haragia eta espiritua, bizitzeko eta bizitza ulertzeko era bi dira. 
Jaungoikoaren herriaren otoitza
Badakigu Jaungoikoaren eskuetan gagozana; horregaitik, uste osoz, gure beharrizanak aurkeztuko deutsaguz.
1.- 
Eleizaren alde; leku abegitsua izan daitela Jaunaren bila diharduenentzat, nekatuta dagozanentzat eta gizarteko azkenentzat. Eskatu deiogun Jaunari. 

2.- 
Munduko agintarien alde; zuzentasuna eta bakea gauzatzeko bideak aurkitu daiezala. Eskatu deiogun Jaunari. 
3.- 
Gidarien alde; guztion ona euren bihozkaden eta abiaduraren aurretik jarri daiela, arduraz eta seguru gidatuz. Eskatu deiogun Jaunari. 
4.- 
Gure parrokiaren alde; alkartasunez jokatu daiala behartsuakaz eta guztion topagune izan daitela. Eskatu deiogun Jaunari. 
Aita gurea, makalen babeslea, emoiguzu zure Espirituaren indarra, zure Seme Jesukristoren antzeko jarrera izan daigun. Errege bizi da-eta gizaldi eta gizaldietan.
Abadearen agurra (bedeinkapenaren ostean)
Txikiak izanda, Ebanjelioa geure eginda baino ez dogu Jesusen berben egia ezagutuko. Jaunak erakutsi deiguzala bere bideak.
Zoaze Jaunaren bakean!
Egun honetarako gogoeta
Jesusek bere alkartea batzen eta lantzen jarraitzen dau. Igande honetan be bere hitzez eta irakatsiz, bakea eta baretasuna aurkitzeko aukera eskaintzen deusku. Argi dago, Beragaz bat egitetik jatorku hori.

Eta egia da; neke eta lanpean bizitzea da gure eguneroko ogia; makina bat gauza metatzen jaku: lanak, ardurak… eta itota sentitzen gara. Osatu daiala bakotxak gauza itogarrien zerrenda…
Testuinguru honetan, goragarriak eta gogoangarriak dira Jesusek gaurko ebanjelioan esan deuskuzan hitzak: “Zatoze Nigana, nekatuok, lanpetuok; eta Nik arinduko zaituet”. Zenbat fededunek bizi izan dauan esperientzia hau...! Esperientzia hori bizitzen saiatu beharko dogu, “lanek eta nekeak azpiratuta amaitu ez daigun”. Bera gure bidelaguna da, bat egin dau gugaz gure ibilpidean eta ez dau albora begiratzen. Hortxe dago kakoa!
Gaurko ebanjelioak dinoskunez, egia da guzti hau “persona apalek” baino ezin dabela ulertu. Izan be, Jesusek esan dauanez, horixe gura izan dau Aitak.
